«Ұстаз талантты болса, шәкірті талапты болады»
(Эссе)
       Мен үшін осы өмірде ең асыл да қасиетті бір мамандық бар. Ол менің жүрегіме жақын, жаныма жылулығын ұялатқан, ерекше мәртебеге ие, мақтау мен мадаққа сай болып табылатын, ол әрине ұстаз мамандығы. Ұстаз болу дарындылықты, шеберлікті, шығармашылықты, ізденімпаздықты, көркем мінезді, мейірімділікті, сауаттылықты айта берсем таусылмайтын қасиеттерді бойына сіңіруді талап етеді. Осындай асыл қасиеттерді бойына сіңірген маман ғана шын ұстаз бола алады. Өзі талантты болған ұстаз шәкіртінің де талапты болып өсуіне ықпал жасайды. 
Бала – әрі болашағың, әрі өсіріп, баптап отырған бәйтерегің. Бүгінгі бүлдіршін – еліміздің байрағын желбіретер ертеңгі азамат. Бірақ, бала тәрбиесі оңай іс емес. Ал, сол сәбилердің қызығы мен шышығын көріп, еркелігін көтеріп, анасындай бауырына басқан, ұстаз қауымның атқарар ісі мен көтерер жүгі ауыр да жауапты.
 Баланың тәрбиесімен айналысатын әр педагогтың өз мақсат, міндеті болуы керек. Күнде келгенде  өз-өзіне сұрақ қоюы керек. «Мен бүгін балаға не үйретемін?» - деген секілді. Қойылған сұрағына өзі жауап табуы тиіс. Өмірдегі өз ұстанымын, жүрек қалауын таңдаған адам өз ісіне жауапкершілікпен қараса ғана іс нәтиже береді. 
Балалармен жұмыс жасау - үлкен бақыт деп білемін. Себебі, тек қана бала, еш нәрсеге де алаңдамай мейірімділікке сенеді, кішкентай алақаның қойып, өз құпияларын айтып, маған сенім артады. Пәк көңіл балаларымен ара-қатынас маған қуаныш, шаттық сыйлайды, себебі мен оларға, олар маған керектігіне сенімдімін. Осы сенімнің болуы - әр ұстаздың бақыты деп ойлаймын.
Көрнекті тұлға Ахмет Байтұрсынұлы: «Балам дейтін ел болмаса, елім дейтін бала қайдан болсын» деген сөзінде терең мағына жатыр емес пе? Балаға жан-жақты білім мен тәрбие берумен қатар шығармашылыққа да баулу біздің басты мақсатымыз. Ұстаз шығармашыл, талантты болса шәкірті де соған талпынып, талапты бола түседі. Елдің ертеңі балаларға жаны ашыған педагог өз бар білген тәжірибесі мен талабынан ешқашан бас тартпау керек деп ойлаймын.  Әр түрлі ұйымдастырылатын байқауларға қатысып, өз өнерін көрсетуден еш қысылмаса шәкіртінен де соны талап ете алмақ. Ал өзі көпшілік алдына шығып, бір сөз айтуға ұялған ұстаздан не күтуге болады?
Көзінде оты бар, сенімділік пен өзін көрсете алатын ұстаз ғана әрдайым сұранысқа ие болады. Заман талабына сай шығармашыл, талантты ұстаз шәкірттердің жүрегінен орын алатыны анық. Кез-келген кейіпкер рөлін сомдап, ән айтып, би билеп, өлең де шығарып, мәнерлеп те өлең оқи білген де еш артықтық етпейді. Ұстаз ұстамды, дарынды, талантты болу керек. Сонда ғана адындағы шәкірті үлгі тұтып мақтанышпен айтып, үлгі етіп жүрері анық.

